
Shri Kashivishvesvara Stotram or Shri Dinakrandanam

శ్రీకాశీవిశ్వేస్వరస్తోత్రం   అథవా శ్రీదీనాక్రన్దనమ్  

ఓం శ్రీగణేశాయ  నమః ।
చుణ్ఠీజలైరివ   సుఖైః  పరిణామదుఃఖైః

ఆస్వాదితైరపి  మనాగవిలుప్తతృష్ణః  ।
శ్రాన్తోఽస్మి  హా భవమరౌ సుచిరం చరిత్వా

తచ్ఛాయయా చరణయోః శివ మాం భజేథాః ॥ ౧॥
దుర్వారసంసృతిరుజా భృశకాన్దిశీకః

త్వామోషధీపతిభృతం సుకృతైరవాప్య  ।
ఆవేదయామియదహం తవ తన్నిదానం

తత్రావధేహి  మృడ మా కురు మయ్యవజ్ఞామ్  ॥ ౨॥
దుర్వాసనాశతవశాదశుచిత్వమీక్ష్య

యా మే హఠాత్కృతవతీ మనసి ప్రవేశమ్  ।
సాఽనేకజన్మమరణావటపాతనేన

మాం రాక్షసీవ బహు నాథ తుదత్యవిద్యా ॥ ౩॥
ఘోరే క్షణం వినిపతన్నరకే క్షణం చ

పుణ్యం పదం దివిషదాం సహసాఽధిరోహన్ ।
మోహేన కన్దుకదశామివ  నీయమానః

స్వామిన్ సహే కిమవధీని గతాగతాని ॥ ౪॥
కా మే గతిర్విశతి నైవ  మనో వివేకః

స్వప్నేఽపి పక్కణమివ ప్రవరో  ద్విజానామ్ ।
రుద్ధేఽపి  తత్ర న స రోఢుమలం ముహూర్తం

విశ్వేశ మౌక్తికమివోపరి దర్పణస్య ॥ ౫॥
పిత్రోర్జఘన్యరసబిన్దుయుగం    గృహీత్వా

హన్తాసకృత్పతితవానధిగర్భవాసమ్ ।
తద్దుఃఖమన్వభవమీశ  గభీరకుమ్భీ-

శ్రీకాశీవిశ్వేస్వరస్తోత్రం   అథవా శ్రీదీనాక్రన్దనమ్  

పాకో వరాక ఇతి యస్య పురో గృణన్తి ॥ ౬॥
తత్ర స్థితస్తదను   తత్తదనేకపూర్వ-
జన్మాన్తరస్మరణవిస్మయదుఃఖితాత్మా ।

అస్మాన్నిసృత్య పునరుద్భవభఙ్గహేతోః
చేతో విధాస్య ఇతి చాకరవం ప్రతిజ్ఞామ్   ॥ ౭॥

తేనాధ్వనాథ నిసృతోఽస్మి తతః స్మృతేఽపి
యస్మిన్నికామమభిమానధనాస్త్రపన్తే   ।

సంస్పర్శతస్తు శతశః శితికర్మవాయోః
ప్రాయో  నిగూఢదృఢమూఢదశామవాపమ్ ॥ ౮॥

తిర్యగ్దశామివ  శనైరవివేకసేకాత్
వర్షాణ్యవాప్య  పరమేశ్వర పఞ్చషాణి ।

తత్తత్కృతం పతదపి స్మృతిసీమ్ని యద్యత్
సద్యో హ్రియం  జడధియోఽపి హృది ప్రసూతే  ॥ ౯॥

ఆసాద్య యౌవనమథో బహుభిః ప్రకారైః 
శ‍ృఙ్గారభఙ్గ్యనుగుణైర్గుణితావివేకః     ।

జాతోఽస్మి ఘోరనరకావహకర్మయోగాత్
భోగాశయా ప్రశమితోభయలోకశుద్ధిః   ॥ ౧౦॥

మోహాత్కృతః పరిణయోఽప్యనయో మహీయాన్
మూలం సమస్తభవబన్ధనదుర్గతీనామ్   ।

యస్మాదుదేత్య దురపత్యజనేన సృష్ట -
స్నేహోఽస్మి వేష్టీత  ఇవోత్కటనాగపాశైః  ॥ ౧౧॥

తత్పోషణాయ విదుషాఽపి మయా సమస్తం
ఔచిత్యముజ్ఝితవతాఽఽత్తవతా  కుకృత్యమ్ ।

ద్వారి శ్వవల్లడితమేవ  కదీశ్వరాణాం
సోఢావమానశతవిక్లవమానసేన  ॥ ౧౨॥

ప్రాణాధికైరథ   వియోగమవాప్య తైస్తైః 
ఇష్టైరరున్తుదవిషాదవశంవదేన  (మయా)।

స్త్రీవన్మయా  విలపితం విహితం న కిఞ్చిత్
కృత్యం సతాం సముచితం హహహా హతోఽస్మి ॥ ౧౩॥

సాంసారికేషు విషయేషు నిపత్య రాగ-
ద్వేషైకనిష్ఠహృదయో   భగవన్నభూవమ్ ।

ఆసీదదన్తకభయప్రతికూలవృత్తి
కిఞ్చిన్మయా న రచితం విదితం న వాపి ॥ ౧౪॥

ఇత్థం  న కిం వ్యవహృతం న కిముక్తమాత్తం
కిం వా న కిం న కలితం లలితం న వాపి ।

సర్వత్ర తత్ర శరణం కృపణస్య మే త్వం
ఏహ్యోహి దేహి చరణం శిరసీన్దుమౌలే  ॥ ౧౫॥

యాః ప్రోత్కటా  భ్రుకుటయో యమకిఙ్కరాణాం
పీడాశ్చయా నవనవా నరకావనీపు ।

తాశ్చిన్తితా అపి భయాయ మమాధునైవ
సోఢాస్మి తాః కథమహో విషమో విషాదః ॥ ౧౬॥

భీతోఽస్మి దుర్గతతమోఽస్మి  కదర్థితోఽస్మి
పాపోఽస్మి విస్మృతసదధ్వపరిగ్రహోఽస్మి  ।

తత్కేన కేన న పథాస్మి కృపాఽఽస్పదం తే
మత్వేతి శఙ్కర యథోచితమాచరేథాః ॥ ౧౭॥

నో యత్ర బన్ధురథ  నైవ  పితా న మాతా
నో వా సుహృద్ధృతిముపేత్య  విధాతుమీష్టే ।

తాస్వేత్య నాథ మమ నారకభూషు కుర్యాః
త్రాణం  త్వమేవ హి జగత్సు దయార్ద్రచేతాః  ॥ ౧౮॥

భ్రష్టోఽస్మి   యద్యాపి సతాం చరితాత్తథాపి
మాం త్రాతుమర్హసి   కృతాన్తాభియా శ్రయన్తమ్  ।

ప్రేహ్వేషు  విహ్వలతయా శరణాగతేషు
నో సాధవో విదధతే సదసద్వివేకమ్ ॥ ౧౯॥

యేష్వన్ధకారనికరేణ  కరాలితా భూః
యత్ర జ్వలన్తి నరకేష్వనిశం హుతాశాః ।

ధామత్రయీనయన  నిర్జరసిన్ధుమూర్ధన్  
తత్రేతరస్త్వమివ  కః శరణం నరాణామ్ ॥ ౨౦॥

ప్రాగ్యావదిన్ద్రియగణః   పటుశక్తిరాసీత్

స్వామిన్ స తావదగమద్విషయేషు నిష్ఠామ్  ।
శక్తిక్షయేఽద్య  స కథం భజతే భవన్తం

జన్మేతి మే విఫలమీశ కిమాః కరోమి ॥ ౨౧॥
నాదాయి దానమథ నైవ  తపో వ్యధాయి

నాసేవి తీర్థదిగసాధ్యతరః  సమాధిః ।
తత్కాఽపరత్ర గతిరస్త్యనవాప్తపుణ్య-
జ్ఞానస్య  మే భవ భవత్స్మృతిమన్తరేణ ॥ ౨౨॥

కాలాన్న మే భయమథో కనకే న లిప్సా
నైవాస్మి  శైశవవశేన  పయః పిపాసుః ।

త్వద్దర్శనాయ  తు శివ స్పృహయామి లోభాత్
తత్రాపి  కిం తవ న వా సుకరః ప్రకారః  ॥ ౨౩॥

యజ్జన్మ  దుర్లభముశన్తి  మనుష్యలోకే
తత్ప్రాప్తమప్యతనుపూర్వశుభప్రభావాత్  ।

జాతం వృథైవ  మమ యత్ర ముహుః కదాఽపి
నైవాన్వభావి  భవదర్చనభక్తిసౌఖ్యమ్ ॥ ౨౪॥

జాతిర్మహేశ్వర భుజఙ్గమపుఙ్గవానాం 
స్తుత్యా వరం భవదలఙ్కృతివాహకృత్యైః  ।

మానుష్యకం తు మమ ధిక్కలయా కయాపి
యన్నోపయోగమగమత్త్వయి మచ్ఛిరీరమ్ ॥ ౨౫॥

శశ్వద్భృశవ్యసనితామపి మేఽవధార్య
ధత్సే కథం పరమకారుణికోఽప్యవజ్ఞామ్  ।

కిం నాథ పశ్యసి న యత్పరిహృత్య శఙ్కాం
లగ్నోఽనిశం శివ శివేతి మమ ప్రలాపః  ॥ ౨౬॥

రక్తార్ద్రచర్మవసనాయ  మహాస్మశాన-
ధామ్నేఽస్థిభూషణవతే  ఫణికఙ్కణాయ ।

రక్షఃపిశాచసచివాయ బలిం ప్రయామః
రూపాయ తే హరయుగాన్తనిశాచరాయ ॥ ౨౭॥

దివ్యోత్తరీయభృతి కౌస్తుభరత్నభాజి
దేవేఽపరే దధతు లుబ్ధధియోఽనుబన్ధమ్   ।

రూపం దిగమ్బరమఖణ్డనృముణ్డచూడం 

భావత్కమేవ తు బతేశ మమ స్పృహాయై ॥ ౨౮॥
జీవామి చేదథ పృథుప్రియవిప్రయోగ  -
రోగాదయో నరకదుఃఖభియోఽన్యథాఽపి ।

ఘ్నన్త్యేవ మాముభయథాఽప్యసుఖోఽహమిత్థం
అత్రోచితం  హర చర స్వకృపాలుతాయాః ॥ ౨౯॥

యత్రేన్ద్రియాణి   విరమన్తి నిజక్రియాభ్యః
యాత్యాన్తరోఽపి కరణప్రసరోఽవసాదమ్  ।

ప్రాణాస్త్రుటన్తి   చ సమస్తనిరాశభూతం
మామేత్య శఙ్కర కుతోఽపి తదా దయేథాః ॥ ౩౦॥

స్వాశేషపూర్వదురితస్మరణాదుదేతి
యత్రాసమం  భయమసుప్రశమప్రసఙ్గే   ।

కః కాన్దిశీకమనసః  శరణం తదా మే
స్వామింస్తవైవ  సమయః స కృపాలుతాయాః ॥ ౩౧॥

అద్యైవ  యామి శరణం పరమేశ్వర త్వాం
శక్ష్యామి కిం తను తదాఽఽహతసర్వశక్తిః  ।

మృత్యుర్యదా మమ భయాయ పతత్యకస్మాత్
అన్ధస్య  వక్త్ర ఇవ హస్తతలప్రహారః  ॥ ౩౨॥

ఆర్తిక్షణే సపది విస్మర తాత మాతః
ఇత్యాదికం చ విఫలం కృపణాపలాపమ్ ।

శర్వేశ శఙ్కర శివేతి నుతిం భజస్వ
జిహ్వే యతో విఘటతేఽఖిలదుఃఖభారః ॥ ౩౩॥

స్వాస్థ్యే  మదాత్కతి న దుశ్చరితాని నామ
నాథ వ్యధాం గతవివేకతయా విశఙ్కః ।

సంస్మృత్య మృత్యుభయమద్య తు విహ్వలోఽస్మి
శ్రీకణ్ఠ  భోక్తుమపి యేన న పారయామి ॥ ౩౪॥

పూర్వం న చేద్విరచితా తవ దేవ సేవా
తేనైవ  నైవ  దయసే శ్రయతో  మమార్తిమ్ ।

కిం ప్రాగసంస్తుత  ఇతి ప్రతిపన్నమూల -
చ్ఛాయం గతశ్రమరుజం  న తరుః కరోతి ॥ ౩౫॥

జ్ఞానప్రకాశసులభం   శివ దర్శనం తే
జాత్యన్ధతైవ   చ పరం మమ తద్వియోగాత్ ।

తత్తాం త్వమేవ కిల కామపి దేహియుక్తిం
వ్యక్తిం  యయైష్యసి  మమ శ్రమమన్తరేణ  ॥ ౩౬॥

ప్రాప్యేదృశీమపి  మనుష్యదశాం న పుణ్యే
జ్ఞానేఽథవా  విధిహతోఽప్యగమం ప్రతిష్ఠామ్   ॥

సామగ్ర్యసావథ  కుతః పునరప్యతో మాం
స్వామిన్నధన్యమనుకమ్పితుమర్హసి  త్వమ్ ॥ ౩౭॥

లీనేన భూరి విషయాధ్వని సౌఖ్యలోభాత్
నామాపి మోహితధియా కలితం న మృత్యోః ।

ఆసిదతః సపది తద్భయతో మయా కిం
శక్యం విధాతుమహహా మహదాకులోఽస్మి ॥ ౩౮॥

యావిక్రియా యమభటభ్రుకుటిచ్ఛటానాం
పీడాశ్చయా నవనవా నరకావనీషు ।

తా నిర్విశన్ భవ కథం భవితాస్మ్యముత్ర
కుత్ర వ్రజామి  శరణం కతరం ప్రపద్యే  ॥ ౩౯॥

స్మృత్వాఽప్యహో రవిజ కిఙ్కృతహుఙ్కృతీనాం
ముహ్యామియామి విలయం భయవిహ్వలాత్మా ।

ఆసన్నమేవమహహా విషమం పురస్తాత్
తత్కా గతిర్మమ కుకర్మనిమగ్నవృత్తేః ॥ ౪౦॥

ఆసన్నపాపశతసమ్భృతఘోరపీడః
క్రన్దామ్యనన్యగతికత్వవశాత్పురస్తే   ।

తస్మాత్కథం న దయసే త్వరితం కుతశ్చిత్
ఆగత్య విశ్వమయ సాన్త్వయ మాం వరాకమ్ ॥ ౪౧॥

పశ్యన్ సమానవయసోఽపి యవీయసోఽపి
నక్తన్దివం  యమభటైరపి  నీయమానాన్ ।

ఆత్మన్యభూవమజరామరతాభిమానీ
యద్విప్లవాదకరవం  న శుభం కదాచిత్ ॥ ౪౨॥

ద్వారే లుఠామి కరుణం ప్రలపామి  శమ్భో

వాఞ్ఛామి చుమ్బితుమథో పరిరభ్య చ త్వామ్ ।
వాతూలతాముపగతోఽస్మి తవానురాగాత్

హా దుఃసహస్త్వయి మమైష  దృఢోఽనురాగః ॥ ౪౩॥
కణ్ఠేఽర్పయత్యురగపాశమసూయయా మే

యామిన్యధీశశిఖ యత్సమయే కృతాన్తః ।
నూనం తదా ముహురుపైమి  ఫణీన్ద్రహార

త్వత్తుల్యతామితి భజే మరణేఽపి హర్షమ్  ॥ ౪౪॥
చిత్తం న పారదమివ క్షణముజ్ఝతీదం

చాఞ్చల్యవిప్లవమయుక్తివిదః  ప్రభో  మే ।
తస్మాత్కథం భవతి భక్తిరసస్య సిద్ధిః

కస్తాం వినా చ భవఘోరవిపద్వినాశః ॥ ౪౫॥
స్వామిన్ననుద్గతవివేకలవోఽకృతాత్మా

తిర్యగ్వదేవ దివసానతివాహయామి ।
నేతా క్షణాచ్చ వశమన్తకసౌనికో మాం

ఆశైవ  తన్మమ కుతః సుగతిప్రసక్త్యై   ॥ ౪౬॥
దుఃస్వప్న ఏష విషమో భవదుఃఖనామా

స్వామిన్ కథం త్యజతి మాం విగతప్రబోధమ్  ।
యస్మాన్మమానవరతశ్రుతభూరిశాస్త్ర  -
తూర్యస్వనైరపి  న శామ్యతి మోహనిద్రా ॥ ౪౭॥

కృత్వా పాపమసావపోష్యత నిజః కాయో న దీనో జనః
వైవశ్యాల్లుఠితం   చిరం చరణయోః స్త్రీణాం  గురూణాం న తు ।

లోభోఽకారి మయా ధనే న సుకృతే తేనానుతప్యే మహత్
కిం శక్యం మమ తత్ర కర్తుమధునా నాథ త్వమేకా గతిః ॥ ౪౮॥

అహం పాపీ పాపక్షపణనిపుణః శఙ్కర భవాన్
అహం భీతో భీతాభయవితరణే తే వ్యసనితా ।

అహం దీనో దీనోద్ధరణవిధిసజ్జస్త్వమితరత్  
న జానేఽహం వక్తుం కురు సకలశోచ్యే మయి దయామ్ ॥ ౪౯॥

ఇతి పరిహృతవాన్ స్వకావ్యశిల్ప-
ప్రకటనమాకులితో  భవవ్యథాభిః ।

వ్యధిత గిరిశ రమ్యదేవజన్మా

తవ పురతో హఠదైన్యతః  ప్రలాపాన్  ॥ ౫౦॥
ఏతత్తీవ్రం  వ్రతముపచితం  సైకతే  సిద్ధసిన్ధోః 

వారాణస్యాం శమదమదృశోరేష గాఢోఽనుబన్ధః  ।
దీనాక్రన్దం   ప్రతి  పశుపతేరుద్యమశ్చాటుకాని

త్యక్త్వా రాజ్ఞాం  బత మమ శుభైస్తన్యతే   ధన్యతేయమ్ ॥ ౫౧॥
అభ్రంశే  జన్మ వంశే సుమహతి విహితో వాఙ్మయాబ్ధౌ హనూమత్-
సంరమ్భో దానభోగౌ తదను చ రచితౌ కిఞ్చిదౌచిత్యరీత్యా ।

జ్ఞాత్వా  తత్త్వం యతిత్వం శ్రితమథ  మథితా సంసృతిర్దుర్నివారా
వారాణస్యాం ప్రసన్నా  స్థితిరితి  కృతినః కిం న మే నామ సిద్ధమ్  ॥ ౫౨॥

ఈర్ష్యాయై  పరవాదినాం కవికలాకాన్తా యతిం మామియం
యచ్చుమ్బత్యధునాపి తన్మయి భవత్యబ్రహ్మచర్యం  న కిమ్ ।

ఏతావత్స్ఖలితం  క్షమస్వ భగవన్ భూయోఽపి తుభ్యం శపే
శ్రీవిశ్వేశ్వర  దేవ నైవ  భవితాస్మ్యస్యా రహస్యాతిథిః ॥ ౫౩॥

నాసత్యవ్యతిరేకతోఽక్షరమపి ప్రాయుఙ్క్త  యద్భారతీ
నైవాన్యత్పరబాధతో  యదసకృత్సఞ్చిన్తితం చేతసా ।

నాకృత్యాదితరత్ర గాత్రమతనోచ్చేష్టాం   యథేష్టం  చ యత్
సర్వత్రాపి  మయా త్వమేవ శరణం తత్రాశ్రితో   ధూర్జటే  ॥ ౫౪॥

ఇతి శ్రీలోష్టదేవకృతం   శ్రీదీనాక్రన్దనం    నామ
కాశీవిశ్వేశ్వరస్తోత్రం  సమ్పూర్ణమ్  ।

ఓం తత్ సత్ ।

